
Gratulaziùns se Vargistagn:
(CJ) Se Vargistagn sa oz, igls 4 da de-
zember, igl Georg Clopath-Dolf festivar
igl sieus 80avel gi da naschientscha. La
sanadad lubescha ad el betga ple da far
lùngas spassageadas, mo an cumpagneia
giod’el igl ir ordafora.

Ancùnter la lungureala prenda igl
Georg nanavànt fotografeias d’avànt
ons, a sa ascheia salegrar veda blearas
uras passantadas.

La scriventa saragorda bugent ve da
las vacànzas c’ella â savens passanto da
buaba tier igl Georg a la madretscha.
Mena c’el vess durlo, ear sch’el vess par-
guess anqual geadas gieu raschùn!

La Pùnt gratulescha da cor, a gia-
vischa c’igl Georg setgi – cun agid digls
seas – ànc star blears ons an la si’ beala
stiva ad anzuma a sieus Vargistagn

Oz e igl gi da la sontga Barbara
■ (ticlo) La sontga Barbara e na-
schida anturn la fegn digl tearz
tschantaner. Ella eara la feglia d’egn
marcadànt grec. Igl bab eara da dari-
vànza reha a pajàna. Durànt igls sieus
vieadis ple lùngs, sarava igl bab aint
la beala Barbara anzemen cun la fan-
tscheala an egna tur. Da la fan-
tscheala â la Barbara amprieu d’an-
canuscher la ductregna cristiana. Cur
c’igl bab e turno ad a santieu ca la si’fe-
glia eara davantada cristiana â’l scho fie-
rer ella an parschùn. 

Sen la veia an parschùn e la Barbara
rastada pitgeada ved egna frastga d’egn
tscharscher. Ella â rut giou quella a mess
ella an parschùn an l’ava. Igl gi c’ign â
fatg a saver la santenztga da mort da la
Barbara â la frastga digl tscharscher an-
tschiet a flurir.

Ascheia raquenta la legenda. Da
quella dariva ear igl usit da racoltar igls
quater da dezember egn peer frastgas da
tscharscher near d’egn oter pumer a me-
ter quellas an l’aua. Antochen Nadal
portan quellas flurs.

Las frastgas ston easser taglieadas an
traviers, gionzum ston ign tagliear da-
vent la scorza. Lura ston ign meter las
frastgas sur notg an l’aua tieva. Igl 
gi suainter san ign lura meter las fra-
stgas da la sontga Barbara an l’aua a mi-
dar quella mintga tres gis antochen Na-
dal.

An Tearatudestga dat’igl, tut savund
tge regiùn, usits tut spezials an conex
cun las frastgas da la sontga Barbara. La
flur tradescha co ca la racolta e l’oter on.
An anqualas famiglias dat’igl egna
frastga par mintga parsùna. La frastga ca
flurescha sco amprema mussa tgi da la
famiglia c’â furtuna. Ign sa parfegn scri-
ver igl num d’igl ple tgear sen egna
frastga a vurdar co c’igl stat cun las
sprànzas.

An mintga cass en las frastgas da la
sontga Barbara egn simbol ca la natira
vean da sadasdar puspe da primavera.
Par tut quels ca san prest betga spitgear
antochen c’igl e puspe aschinavànt en
las frastgas an flur amiez gl’unviern egn
giodimaint par cor ad olma.

Ziràn: Vandida da Nadal gartageada
■ (ticlo) L’Uniùn da dunas Ziràn-Re-
schen a gieu la davosa sonda la sia
vandida da tschupeals ad aranscha-
ments da Nadal. An pliras uras da la-
vur ân las dunas stgafieu varsaquàntas
ovras. Par l’amprema geada ân ign ex-
ponieu tut las lavurs ordafora. Quegl
eara anzuma bi par vurdar. Candelas an

tut las calurs, dad or, d’argient, cotsch-
nas, alvas a blauas. A tut anramo d’am-
poet nev ascheia c’ign veva propi l’im-
pressiùn c’igl vomi ancùnter Nadal.
Suainter c’ign veva sagiro igl tschupi
preferieu ân ign savieu giuder a tgòld
ànc egn bùn toc peta ad egna scadiola
cafe.

Igls tschupeals d’advent,
exponieus ordafora.

La puma-chaura – 
regina en cuschina ed en apoteca da chasa

DA GISULA TSCHARNER, VEULDEN

Puma per ils utschels
■ Mo anc singulas umbellas co-
tschnas orneschan qua e tscha las
spundas alvas u grisch-brinas; cun
l’emprima naiv dal november èn er
vegnids ils utschels, sa bittond sin la
davosa puma-chaura ch’era anc vi da
la roma dal culaischen. Ils pitschens
tachels vesev’ins dapertut da lunsch, tut
atun. Ma datiers rieva lur cotschen cun
in’energia gronda e ventiraivla. Survesair
na savev’ins mai questas umbellas fer-
mas che stevan uonn anc vi dals roms
nivs, suenter che la feglia era gia curdada
e smarschida. Blers din che la puma-
chaura saja tissi. Uschè mal na sai ad es-
ser. Ils utschels perinagia la mangian gu-
gent, gist ussa che l’emprima naiv ha cu-
vert tut ils auters bigliacs da pavel. Sin
las fossas ch’jau hai ornadas cun puma-
chaura, avant in mais, è schizunt la naiv
sgarada davent, e las scrottinas da pel
cotschnas giaschan enturn, regordan al
banchet d’utschels.

Bumba da vitaminas 
e medeschina multifara

Tissi è la puma-chaura betg zic! En

cuntrari, ella s’auda tar las grondas
bumbas da vitaminas. La chaglia sezza
fa part da la famiglia dals rosers; e tar la
madema famiglia botanica appartegna
bunamain tut nossa pumera da cultura!
Substanzas amaras tannin, acids da
citrona, da maila, da vin e da parasor-
bin, ielis eterics, sorbit, glicosids e fitg
bler vitamin C: Tut quai dat a quest
fritg la muntada enorma ch’ella veva
per noss perdavants. Numnada
«citrona dal nord», era vegnida duvrada
la puma-chaura sco medeschina cunter
la malsogna scorbut, surtut en las terras
scandinavicas durant temps da miser-
gia. Jau mezza enconuscheva ses diever
mo per medeschina (tee e tinctura), per
vinars e per ina confitura plitost amara
e pauc gustusa. Ed jau tschertgav’adina
suenter rezepts, sco ch’ins sappi inte-
grar la ritgezza cotschna en la cuschina
fina.

En il cudesch da rezept
Quest atun è finalmain cumparì il cu-
desch «Vogelbeere, Schlehe, Hagebutte
– Die besten Rezepte», scrit da Paul
Pfyhl e Heinz Knieriemen (AT-Verlag),
da reschaiver en tut las librerias. I n’è
strusch da crair, quantas delicatessas
ensaladas e dultschas che quests dus

umens han creadas cun puma-chaura!
Els la dovran surtut en furma dad in si-
rup e dad ina buglia; l’aroma è leva-
main amar-dultsch-picant e dat a las
spaisas ina nota fitg particulara e miste-
riusa! Il cudesch fa propi quaida d’al
cumprar.

Buglia e sirup fan las 
dunnas selvadias da Veulden

Ils products da basa principals per ils
recepts cun puma-chaura, il sirup e la
buglia, quai san ins cumprar se Veulden
en la Stizun da dunnas, conuschenta.
Subit, cur ch’il cudesch è vegnì sin la
fiera, hai jau racoltà la pli bella puma-
chaura enturn nossa vischnanca … per
furtuna hai jau fatg prescha, nagin
ch’ha savì fin d’october che la naiv ve-
gnia uschè prest e cun ella la rotscha
d’utschels fomentada! Il sirup vendin
nus en butiglias da 2 dl e da 3,5 dl,
mintgamai cun trais recepts simpels
agiunts. La buglia è en veders da ca.
600 g, er ornads da trais recepts.

L’Advent è la buna stagiun per far
ina pitschna visita a Veulden e dad ir en
la Stizun da dunnas; là chatt’ins sper ils
products numnads er autras delicates-
sas ord il selvadi indigen dal Grischun
central – forsa in auter regal, per ina

gia … La stizun è averta: Il mardi da las
19.00 – 22.00 e sonda da las 16.00 –
19.00, u tenor giavisch, sch’ins dat
avant in telefon ad ina da las dunnas
suandantas: Gisula Tscharner 655 15
50, Ida Möhr-Monn 655 19 89.

Culaischen sontg
Ch’il culaischen ha tar blera glieud anc
oz la macla dad esser tissiento, ha da far
cun sia muntada impurtanta en temps
precristians. Tar ils Druids e Celts devi
mitus da fritgaivladad e da sanadad
enturn questa planta sontga. Atras la
cristianisaziun (sfurzada si en bleras re-
giuns) eran quellas qualitads vegnidas
vieutas en il negativ, e dapi lura avevan
ils missiunaris avertì la glieud dal culai-
schen da la planta dal giavel u da stria
da la planta dals pajauns. Pir en noss
tschientaner s’èn s’avischinads ils medis
natiralists al stgazi da sias qualitads.
Schizunt poets pli moderns han scuvert
puspè la fascinaziun estetica e miste-
riusa dal culaischen.

I n’è betg da sa smirvegliar che quest
intgant fascinont accumpogna la
puma-chaura er en la padella, sin il
taglier e da là en la bucca! Ch’i revivi il
culaischen, la bellezia tutpreschenta en
nossa cultura alpina!

Ils fritgs cotschens da la puma-chaura. FOTOS G. TSCHARNER Products, sirup e buglia dals fritgs da la puma-chaura, fatgs da las dunnas da Veulden.

